
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે

ભાવથકી કીધું ભોજન, રિઝ્યો ઘણો મનમાં રાજન;

ભાત વેળા થઇ જાહરે, સ્ત્રી સામું જોયું તાહરે.  ૨૧૬

માનિનીએ વરત્યું છે મન, (હજી) કામ આકળો છે રાજન;

વનિતાએ કર્યો વિવેક, દેખાડ્યું દૃષ્ટાંત જ એક.  ૨૧૭

ત્રાંબા પાત્રથી કાઢો ભાત, તેનો રંગ ઉજ્જળ સાક્ષાત;

બીજો પીરસ્યો રુપાથકી, દીધો રંગ પીળો નવલખી. ૨૧૮

ત્રીજો પીરસ્યો સોનાને પાત્ર, લીલો રંગ દીધો તે ભાત;

ચોથો પીત્તળને પાત્ર સુચંગ, દીધો કસુંબીતણો રંગ.  ૨૧૯

પાંચમો પીરસ્યો માટીને ઠામ, ત્યાં પણ રંગ દીધો શ્યામ;

જુવે ભાત પચરંગીતણો, રાજા અચરજ પામ્યો ઘણો.  ૨૨૦

રંગ જૂવે અતિશે અનૂપ, હૃદિએ વિસ્મય પામ્યો ભૂપ;

ભરે કોળિયો આણી વહાલ, મુખમાં જાતાં એક જ સ્વાદ.   ૨૨૧

જમે કોળિયો રંગ વિશેક, મુખમાં સ્વાદ આવે છે એક;

શ્યામ શ્વેત કસુંબી ખાય, મુખમાં એક અમીએ જાય. ૨૨૨

માત્ર દિઠાનું છે સૂખ, ગળે ગયું તવ મોળું મૂખ;

દેખતામાં શોભા છે ઘણી, મુખમાં એક મજા તે તણી.  ૨૨૩

રાજામાં લક્ષણ બત્રીશ, હૈડામાં નવ આણી રીશ;

સમજ્યો શીખામણ છે એહ, ભાંગ્યો મનતણો સંદેહ.  ૨૨૪

અજ્ઞાન હતું તે સર્વે ખોયું, યુવતીનાં મુખ સામે નવ જોયું;

કામિની કહે કરવો અન્ય ઉપાય, રખે મન કાચો રહે રાય.  ૨૨૫

મનમાંહે વિચારી બુદ્ધ, ધોળી ધેનનું દોહ્યું દૂધ;

કાળી રાતી ધેનુ કાબરી, મૂક્યા દૂધના પ્યાલા ભરી.  ૨૨૬

વિવિધ પ્રકારે કર્યો વિવેક, સ્વાદ દૂધનો સર્વે એક;

પામ્યો શીખામણ સઘળી તેહ, ભાંગ્યો મનતણો સંદેહ.  ૨૨૭

અર્ધું મન પોપટથી પળ્યું, અર્ધું નારી ગુણથી ગળ્યું;

ઉઠ્યો ભોજન સંપૂરણ કરી, આપ્યું બીડું શુભ સુંદરી.    ૨૨૮

અમૂલખ અંગુઠી જેહ, પદ્મિની કરમાં સોંપી તેહ;

મનમાં ન આણ્યો બીજો મર્મ, ઈશ્વરે રાખ્યો બેઉનો ધર્મ.  ૨૨૯

કરી પ્રણામ તે પાછો વળ્યો, પ્રતિહારને જઇને મળ્યો;

ઉઘાડ રે મંદિર તાહરું, કુંડળ આપ પાછું માહરું.    ૨૩૦

